
Uimhir 20 de 2015

AN tACHT UM RIALÁIL CUMARSÁIDE (SEIRBHÍSÍ POIST) (LEASÚ), 
2015

[An tiontú oifigiúil]

Acht do leasú an Achta um Rialáil Cumarsáide (Seirbhísí Poist), 2011; agus do 
dhéanamh socrú i dtaobh nithe gaolmhara. [15 Iúil 2015]

Achtaítear ag an Oireachtas mar a leanas:

Míniú

1. San Acht seo, ciallaíonn “Príomh-Acht” an tAcht um Rialáil Cumarsáide (Seirbhísí Poist), 
2011.

Leasú ar an bPríomh-Acht

2. Leasaítear Cuid 3 den Phríomh-Acht—

  (a) tríd an alt seo a leanas a chur isteach roimh alt 66:

“Léiriú

65A. (1) Sa Chuid seo—

ciallaíonn ‘Acht 1988’ an tAcht um Chosaint Sonraí, 1988;

ciallaíonn ‘úsáideoir deiridh’ duine a bhfuil conradh úsáideora deiridh 
déanta aige nó aici le conraitheoir postchóid nó le hathdhíoltóir breisluacha;

ciallaíonn ‘conradh úsáideora deiridh’ conradh arna dhéanamh idir an 
conraitheoir postchóid nó athdhíoltóir breisluacha agus úsáideoir deiridh 
ar dá bhun a sholáthraíonn an conraitheoir postchóid nó an t-athdhíoltóir 
breisluacha seirbhís breisluacha don úsáideoir deiridh;

forléireofar ‘gníomhaíocht dhlisteanach phostchóid’ de réir fho-alt (2);

tá le ‘córas náisiúnta postchóid’ an bhrí a shanntar dó le halt 66(1);

tá le ‘sonraí pearsanta’ an bhrí a shanntar dó le halt 1(1) d’Acht 1988;

is éard is ‘sonraí pearsantaithe’ ann faisnéis (seachas postchód, 
geo-chomhordanáid, seoladh nó leagan malartach de sheoladh) atá 
comhlachaithe le postchód i mbunachar sonraí postchód:

  (a) nach mbaineann ach le maoin agus atá comhlachaithe sa bhunachar 
sonraí postchód lena mbaineann leis an bpostchód a fhreagraíonn do 
sheoladh na maoine sin, mura bhfuil an fhaisnéis sin ar fáil nó inrochtana 
go dleathach agus don phobal;

  (b) atá comhlachaithe go díreach nó go neamhdhíreach sa bhunachar sonraí 
postchód lena mbaineann le hainm duine;

  (c) nach mbaineann ach le húinéir nó áititheoir maoine agus atá 
comhlachaithe go díreach nó go neamhdhíreach sa bhunachar sonraí 
lena mbaineann leis an bpostchód a fhreagraíonn do sheoladh na maoine 
sin;

tá le 'postchód' an bhrí a shanntar dó le halt 66(1);

ciallaíonn 'conraitheoir postchóid' an duine a bhfuil conradh déanta ag an 
Aire leis nó léi faoi alt 66(2);

ciallaíonn 'bunachar sonraí postchód' aon bhunachar sonraí arna bhunú 
agus arna chothabháil ag an gconraitheoir postchóid nó ag athdhíoltóir 
breisluacha, ar bunachar é ina bhfuil postchóid nó a bhfuil postchóid ar 
áireamh ann;

forléireofar 'fógra príobháideachta' de réir alt 66B;

tá le 'próiseáil' an bhrí a shanntar dó le halt 1(1) d'Acht 1988;

tá le 'soláthraí seirbhíse poist uilechoitinn' an bhrí a shanntar dó le halt 6(1);

ciallaíonn 'athdhíoltóir breisluacha' sealbhóir ar cheadúnas athdhíoltóra 
breisluacha;

ciallaíonn 'ceadúnas athdhíoltóra breisluacha' ceadúnas idir an conraitheoir 
postchóid agus athdhíoltóir breisluacha lena n-údaraítear don athdhíoltóir 
breisluacha seirbhís breisluacha a sholáthar i leith bunachar sonraí postchód;

ciallaíonn 'seirbhís breisluacha' athdhíoltóir breisluacha do sholáthar 
bunachar sonraí postchód nó táirge nó seirbhís a úsáideann bunachar sonraí 
postchód nó atá díorthaithe ó bhunachar sonraí postchód d'úsáideoir deiridh.

 (2) Chun críocha na Coda seo, is gníomhaíocht dhlisteanach phostchóid é gach 
ceann acu seo a leanas:

  (a) an tAire nó an conraitheoir postchóid d'fhorbairt, do chur i ngníomh nó 
do chothabháil an chórais náisiúnta postchód;

  (b) an tAire nó an conraitheoir postchóid do chomhlachú 
geo-chomhordanáide nó seoladh (lena n-áirítear aon leagan malartach 
de sheoladh) le postchód chun an córas náisiúnta postchód a fhorbairt, 
a chur i ngníomh nó a chothabháil;

  (c) An Post, soláthraí seirbhíse poist uilechoiteann nó cibé duine eile is 
cuí leis an Aire do scaipeadh (lena n-áirítear trí shonraí pearsanta a 
rialaíonn An Post, soláthraí seirbhíse poist uilechoitinn nó cibé duine 
eile is cuí leis an Aire a phróiseáil), postchóid ar a sheoladh comhréire, 
thar ceann an chonraitheora postchóid nó an Aire;

 a.2

  (d) an tAire, an conraitheoir postchóid nó athdhíoltóir breisluacha do 
dhéanamh comhoiriúnú (dá ngairtear 'seirbhís comhoiriúnúcháin' sa 
mhír seo) ar sheoladh (lena n-áirítear leagan malartach de sheoladh) 
le postchód, nó le geo-chomhordanáíd atá comhlachaithe le 
postchód, i gcomhair duine (dá ngairtear 'úsáideoir deiridh seirbhíse 
comhoiriúnúcháin' sa mhír seo), ar choinníoll—

   (i) go mbeidh an fhaisnéis a sholáthróidh an t-úsáideoir deiridh 
seirbhíse comhoiriúnúcháin don Aire, don chonraitheoir postchóid 
nó don athdhíoltóir breisluacha chun an tseirbhís comhoiriúnúcháin 
a fháil teoranta d’aon cheann amháin nó níos mó acu seo a leanas:

    (I) an seoladh (lena n-áirítear leagan malartach den seoladh);

    (II) aitheantóir ar an maoin, seachas ainm duine;

    (III) cibé faisnéis eile (seachas ainm duine) a shonróidh an tAire mar 
fhaisnéis is cuí a sholáthar,

    agus

   (ii) nach soláthróidh an tAire, an conraitheoir nó an t-athdhíoltóir 
breisluacha don úsáideoir deiridh seirbhíse comhoiriúnúcháin ainm 
aon duine a bhfuil an mhaoin atá i gceist ar úinéireacht aige nó aici 
nó á háitiú aige nó aici;

  (e) an tAire, an conraitheoir postchóid nó an t-athdhíoltóir breisluacha do 
dhéanamh leagan malartach de sheoladh arna fháil ó dhuine a bhfuil 
an mhaoin lena mbaineann an seoladh ar úinéireacht aige nó aici nó á 
háitiú aige nó aici, nó ó úsáideoir deiridh, a áireamh i mbunachar sonraí 
postchód;

  (f) an tAire, an conraitheoir postchóid nó an t-athdhíoltóir breisluacha do 
chruthú nó do bhainistiú bunachar postchód—

   (i) nach bhfuil sonraí pearsantaithe ar áireamh ann, nó

   (ii) ina bhfuil sonraí pearsantaithe ar áireamh le toiliú an duine lena 
mbaineann;

  (g) an tAire nó an conraitheoir postchóid do cheadúnú bunachar sonraí 
postchód chun athdhíoltóra breisluacha, nó conraitheoir postchóid nó 
athdhíoltóir breisluacha do cheadúnú bunachar sonraí postchód chun 
úsáideora deiridh—

   (i) nach bhfuil sonraí pearsantaithe ar áireamh ann, nó

   (ii) ina bhfuil sonraí pearsantaithe ar áireamh le toiliú an duine lena 
mbaineann;

  (h) athdhíoltóir breisluacha do sholáthar seirbhís breisluacha d'úsáideoir 
deiridh sa mhéid go n-úsáideann an tseirbhís breisluacha bunachar 
sonraí postchód nó go bhfuil an tseirbhís breisluacha díorthaithe ó 
bhunachar sonraí postchód i gcás, maidir leis an mbunachar sonraí 
sin—

 a.2

   (i) nach bhfuil sonraí pearsantaithe ar áireamh ann, nó

   (ii) ina bhfuil sonraí pearsantaithe ar áireamh le toiliú an duine lena 
mbaineann;

  (i) cibé gníomhaíochtaí eile a fhéadfaidh an tAire, tar éis dul i gcomhairle 
leis an Aire Dlí agus Cirt agus Comhionannais agus leis an gCoimisinéir 
Cosanta Sonraí, a fhorordú le rialacháin, ag féachaint don bhunachar 
sonraí postchód náisiúnta a fhorbairt, a chur i ngníomh agus a 
chothabháil agus do chearta úinéirí agus áititheoirí maoine.",

agus

  (b) trí na hailt seo a leanas a chur isteach i ndiaidh alt 66:

“Rialacháin

66A.  (1) Féadfaidh an tAire, le rialacháin, cibé coinníollacha a shonrú a bheidh 
le cur ag gabháil le ceadúnas athdhíoltóra breisluacha arna dheonú ag 
conraitheoir postchóid a mheasfaidh sé nó sí is gá d'fhonn a áirithiú go 
gcosnófar príobháideacht úinéirí agus áititheoirí maoine arb ina leith atá 
postchód leithroinnte.

 (2) Gan dochar do ghinearáltacht fho-alt (1), féadfar le rialacháin arna 
ndéanamh de réir an fho-ailt sin—

	 	 (a)	 a	 cheangal	 ar	 athdhíoltóir	 breisluacha	 fianaise	 a	 thabhairt	 ar	 aird	 ar	
chomhlíonadh fhorálacha alt 19 d'Acht 1988 (más infheidhme) maidir 
leis an gconraitheoir postchóid,

  (b) a cheangal go mbeidh foráil sa cheadúnas sin á rá go bhféadfaidh 
an conraitheoir postchóid é a fhionraí nó a fhoirceannadh aon uair a 
ordóidh an tAire é sin, agus

	 	 (c)	 a	cheangal	go	ndéanfar	iniúchóireacht	ar	leabhair	agus	taifid	athdhíoltóra	
breisluacha ar cibé tráth agus i cibé foirm agus ar cibé modh a ordóidh 
an tAire nó, de réir mar a bheidh, an conraitheoir postchóid.

 (3) Féadfaidh cibé forálacha teagmhasacha, forlíontacha agus iarmhartacha a 
bheith i rialacháin faoin gCuid  seo is dóigh leis an Aire a bheith riachtanach 
nó fóirsteanach chun críocha na rialachán.

 (4) Déanfar gach rialachán arna dhéanamh faoin gCuid seo a leagan faoi bhráid 
gach Tí den Oireachtas a luaithe is féidir tar éis a dhéanta agus, má dhéanann 
ceachtar	Teach	acu	sin,	laistigh	den	21	lá	a	shuífidh	an	Teach	sin	tar	éis	an	
rialachán a leagan faoina bhráid, rún a rith ag neamhniú an rialacháin, beidh 
an rialachán ar neamhní dá réir sin, ach sin gan dochar do bhailíocht aon ní 
a rinneadh roimhe sin faoin rialachán.

Fógra príobháideachta

66B. Foilseoidh an conraitheoir postchóid agus athdhíoltóir breisluacha go 
leithleach fógra (dá ngairtear 'fógra príobháideachta' sa Chuid seo) ar a suímh 
idirlín faoi seach ina mbeidh na nithe seo a leanas:

  (a) nóta míniúcháin ar chúlra agus bunadh postchód,

 a.2

  (b) mionsonraí foinse agus mionsonraí cineálacha sonraí atá ar áireamh sa 
bhunachar sonraí iomchuí,

  (c) i gcás conraitheoir postchóid, liosta d'athdhíoltóirí breisluacha a bhfuil 
ceadúnas athdhíoltóra breisluacha deonaithe ag an gconraitheoir 
postchóid orthu,

  (d) faisnéis i dtaobh teideal a bheith ag úinéirí agus áititheoirí maoine ar 
aon sonraí a chur á gceartú nó á scriosadh, agus

  (e) faisnéis i dtaobh na teidlíochta chun gearán a dhéanamh leis an 
gconraitheoir postchóid.

Cosaint sonraí pearsanta

66C.  (1) Ní fhorléireofar aon ní sa Chuid seo mar ní lena n-údaráitear sonraí 
pearsanta a phróiseáil contrártha d'fhorálacha na nAchtanna um Chosaint 
Sonraí, 1988 go 2003.

 (2) Ní bheidh feidhm ag alt 6A d'Acht 1988 i leith cibé próiseáil ar shonraí 
pearsanta is gá chun críocha a bhaineann le gníomhaíocht dhlisteanach 
postchóid a dhéanamh.

Nósanna imeachta chun gearáin a dhéanamh

66D.  (1) Déanfaidh an conraitheoir postchóid nósanna imeachta a tharraingt suas 
chun déileáil le gearáin ag úinéir nó áititheoir maoine (dá ngairtear 'an 
gearánach' san alt seo) i ndáil le húsáid postchód ag an gconraitheoir 
postchóid nó athdhíoltóir breisluacha agus foilseoidh sé sonraí na nósanna 
imeachta ar an idirlíon.

 (2) Féadfaidh an conraitheoir postchóid cinneadh a dhéanamh gan déileáil le 
gearán i gcás go bhfuil an gearán fánach, cráiteach nó suaibhreosach nó 
nach de mheon macánta a rinneadh é dar leis.

 (3) Comhlíonfaidh gearánach gach iarraidh réasúnach ar fhaisnéis ón 
gconraitheoir postchóid le linn dó imscrúdú a dhéanamh ar ghearán a 
gheobhaidh sé.

	 (4)	 Is	i	scríbhinn	a	chuirfidh	an	gearánach	gearán	faoi	bhráid	an	chonraitheora	
postchóid.

 (5) Déanfaidh an conraitheoir postchóid na cúiseanna lena chinneadh a chur in 
iúl i scríbhinn don ghearánach lena mbaineann.

 (6) Déanfaidh an conraitheoir postchóid tuarascáil bhliantúil a ullmhú agus a 
chur faoi bhráid an Aire i ndáil leis na nithe seo a leanas—

  (a) líon agus saghas na ngearán agus an réiteach a rinneadh orthu,

  (b) aon chinneadh a rinne an conraitheoir postchóid gan déileáil le gearán, 
agus

  (c) aon fhaisnéis eile is cuí leis an gconraitheoir postchóid.

 (7) Féadfaidh an tAire, le rialacháin, foráil a dhéanamh maidir leis na nithe seo 
a leanas:

 a.2

  (a) an nós imeachta a bheidh le leanúint le linn gearáin a imscrúdú;

  (b) na ceanglais a bheidh le comhlíonadh ag gearánaigh;

  (c) na leigheasanna agus an sásamh a bheidh ar fáil do ghearánaigh;

  (d) aon nithe eile a mheasfaidh an tAire a bheith riachtanach nó cuí chun a 
áirithiú go ndéanfar gearánaigh a chosaint go héifeachtach.

Cód cleachtais

66E.  (1) Déanfaidh an conraitheoir postchóid dréachtchód cleachtais maidir le 
coinneáil sonraí a bhaineann le bunachair sonraí postchód a ullmhú agus a 
chur faoi bhráid an Aire chun é nó í é a cheadú.

 (2) Le linn dó dréachtchód cleachtais a ullmhú faoi fho-alt (1), rachaidh an 
conraitheoir postchóid i gcomhairle leis an gCoimisinéir Cosanta Sonraí 
agus le cibé daoine eile nó comhlachtaí eile is cuí leis an gconraitheoir 
postchód nó de réir mar a ordóidh an tAire.

 (3) Féadfaidh an tAire an dréachtchód cleachtais a cheadú, diúltú é a cheadú 
nó, tar éis dul i gcomhairle leis an gconraitheoir postchóid, é a leasú.

 (4) Déanfar dréachtchód cleachtais, má cheadaíonn an tAire faoi fho-alt (3) 
é, a fhoilsiú (lena n-áirítear foilsiú ar shuíomh idirlín an chonraitheora 
postchóid) agus beidh feidhm aige agus éifeacht leis de réir a théarmaí.”.

Gearrtheideal, comhlua agus tosach feidhme

3. (1) Féadfar an tAcht um Rialáil Cumarsáide (Seirbhísí Poist) (Leasú), 2015 a ghairm den 
Acht seo.

 (2) Féadfar na hAchtanna um Rialáil Cumarsáide, 2002 go 2015 a ghairm de na hAchtanna 
um Rialáil Cumarsáide, 2002 go 2011 agus den Acht seo, le chéile.

 (3) Tiocfaidh an tAcht seo i ngníomh cibé lá nó laethanta a cheapfaidh an tAire Cumarsáide, 
Fuinnimh agus Acmhainní Nádúrtha le hordú nó le horduithe i gcoitinne nó faoi threoir 
aon chríche nó forála áirithe agus féadfar laethanta éagsúla a cheapadh amhlaidh chun 
críoch éagsúil nó le haghaidh forálacha éagsúla.

 a.2

